
 

                                             

 

 
DEWAN BANDARAYA KUALA LUMPUR 

KENYATAAN MEDIA 

Bazar Deepavali 2026: Caj Penyertaan Turun 85 Peratus, Kadar 

Maksimum RM400 Termasuk Cagaran 
 

Dewan Bandaraya Kuala Lumpur (DBKL) mengurangkan jumlah bayaran 

maksimum bagi penyertaan Bazar Deepavali 2026 daripada RM2,626 pada tahun 

lalu kepada RM400 tahun ini iaitu penurunan kira kira 85 peratus. 

 

Bagi tahun 2026, jumlah RM400 itu merangkumi fi lesen RM30, caj perkhidmatan 

RM150, sewa tapak RM150 dan cagaran RM70. 

 

Sebagai perbandingan, pada tahun 2025 jumlah keseluruhan yang perlu 

disediakan ialah RM2,626, merangkumi fi lesen RM21, caj perkhidmatan RM105, 

sewa tapak RM500 dan cagaran RM2,000. (Rujuk Lampiran) 

 

Pada masa yang sama, tempoh Bazar Deepavali tahun ini dipanjangkan kepada 

30 hari berbanding 21 hari pada tahun lalu, bagi memberikan tempoh berniaga 

yang lebih panjang kepada penjaja. 

 

Bazar Deepavali 2026 akan berlangsung bermula dari 9 Oktober hingga 7 

November 2026 di dua lokasi utama iaitu Tempat Letak Kenderaan Kompleks Tun 

Sambanthan menerusi konsep Mega Bazar Deepavali dan Jalan Bunus 6, Masjid 

India melibatkan 172 petak niaga, termasuk lesen penjaja bazar dan lesen 

hiburan semasa/promosi di dua lokasi. Selain itu, sebanyak 30 lesen hiburan 

semasa/promosi akan dikeluarkan kepada premis di hadapan Jalan Tun 

Sambanthan, tertakluk kepada permohonan pemilik premis. 

 



 

                                             

 

Jumlah penawaran tahun 2026 meningkat berbanding 164 petak pada tahun 

2025, sekali gus membuka ruang kepada lebih ramai penjaja menyertai aktiviti 

perniagaan sempena sambutan Deepavali. 

 

Penganjuran tahun ini menggunakan model pengurusan hibrid. DBKL kekal 

bertanggungjawab terhadap aspek pelesenan, kawal selia dan 

penguatkuasaan dengan penglibatan persatuan dalam pengurusan operasi 

bazar. 

 

Empat persatuan yang terlibat ialah Pertubuhan Kebajikan Peniaga dan Penjaja 

Kecil Interaksi Kuala Lumpur & Selangor (PKPPKI), Persatuan Prihatin Peniaga Little 

India Brickfields, Persatuan Penjaja Penjaja Medan Selera Pines Bazaar Brickfields 

dan Malaysia Hindu Sangam Wilayah Persekutuan. 

 

Penglibatan Malaysia Hindu Sangam Wilayah Persekutuan merupakan kerjasama 

baharu pada tahun ini untuk membuka ruang kepada peniaga baharu menyertai 

Bazar Deepavali. 

 

Kerjasama ini dilaksanakan sebagai inisiatif rintis dan DBKL akan menilai 

pelaksanaannya sebelum menentukan bentuk kerjasama yang sesuai pada 

masa akan datang. 

 

DBKL turut menegaskan bahawa sublet, jual beli tapak dan pengambilan untung 

berlebihan tidak dibenarkan. Tindakan penguatkuasaan akan diambil terhadap 

mana mana pihak yang melanggar syarat yang ditetapkan. 

 

Konsep Mega Bazar Deepavali diperkenalkan bagi mewujudkan penganjuran 

yang lebih berpusat, membantu mengurangkan kesesakan lalu lintas, 

meningkatkan aspek keselamatan dan memudahkan pengurusan operasi. 

 

Pada masa yang sama, penganjuran bazar oleh DBKL tidak menjejaskan peluang 

perniagaan kedai atau persatuan peniaga yang mahu menjalankan aktiviti 

promosi mereka sendiri. 

 



 

                                             

 

Pemilik kedai dan persatuan peniaga yang mahu membuka booth atau khemah 

di hadapan premis masing masing atau di lokasi lain masih boleh memohon lesen 

promosi DBKL melalui proses biasa, tertakluk kepada syarat dan kelulusan yang 

ditetapkan. 

 

Fokus DBKL tahun ini mudah iaitu kurangkan kos kepada penjaja, beri tempoh 

berniaga yang lebih panjang dan buka ruang kepada lebih ramai peniaga untuk 

mengambil bahagian dalam sambutan Deepavali. 

 
Unit Media 

Jabatan Perancangan Korporat 

Dewan Bandaraya Kuala Lumpur 

21 September 2026 

e-mel: akhbar@dbkl.gov.my 

LAMPIRAN  

 

 

 

 


